Татарстан Республикасы Теләче муниципаль районы 
Ачык чара
Тема:


Төзеде: Шәтке гомуми урта белем бирү
 мәктәбенең тарих укытучысы

 Ибраева Зәлидә Госман кызы
2009 ел
Хәерле көн хөрмәтле кунаклар, кадерле укытучылар һәм укучылар. Бөек Җиңүнең 60 еллыгына багышланган Шәтке урта мәктәбе укучылары тарафыннан оештырылган концертыбызны башлыйбыз. (Талгын гына музыка астында)
1 нче алып баручы: 

Көтә иде халык җыен көнен,

Мичкәләргә куеп ачы бал;

Җыен бит ул- авыл кешесенә 

Елына бер килгән татлы ял.

2 нче алып баручы:

Җыен көтә халык. Кунак сыйлый

Чыра яктысында төннәрен.

Белми әле нинди ачы хәбәр 

Китерәсен туар көннәрнең. 
1 нче алып баручы:

Җыен көтә халык. Туйлар көтә 

Һәрбер өйдә бәйрәм сулышы.

Белми әле ерак Көнбатышта 

Кабынганын явыз сугышның.

(Фонаграмма: Левитан тавышы. Сугыш башлану)

(Җыр: “Солдатлар”)

2 нче алып баручы:

Менә моннан нәкъ 64 ел элек, ямьле җәй иртәләренең берсендә, авыл халкы, язгы чәчү эшләре тәмамлангач үткәрә торган җыен көннәрен көткәндә, немец Германиясе, илебез чикләрен үтеп кереп сугыш башлады. Бу көнне, бу елларны безнең мәңге онытасыбыз юк. Әлеге сезнең алда, “Өмет” ансамбле башкаруында яңгыраган, Роберт Әхмәтҗанов шигыре, Фәтхерахман Әхмәдиев көенә язылган “Солдатлар” җыры белән башлавыбыз юкка түгел. Бу җыр шул чор хатирәләрен тагын бер кабат яңарткандыр.

1 нче алып баручы:

Җыен көтә халык. Белми әле

Бу җыенның 

Булмасын да белми.Белми ул

Ә ирләрне көтә

Көнбатышта 

Гарасаттан торган канлы юл.

2 нче алып баручы: 

Белми әле. Нинди әче кайгы 

Ишелгәнен илнең өстенә.

Нәни йөрәк, белмим, ничек түзәр!?

Кайгылар зур, йөрәк кечкенә.

1 нче алып баручы:

Ил белән килгән кайгыны бергә күтәрә белгән безнең халык. Бу елларның авырлыгын аңларга,хәзерге тормышның кадерен белергә, безгә яшь буынга, шагыйрьләребез, язучыларыбыз ярдәмгә килде һәм килә. Менә шундый олпат язучыларыбызның берсе Әмирхан Еникинең “Мәк чәчәге” дигән нәсердән өзекне сезгә дә тәкъдим итәбез. Сөйли 4 нче сыйныф укучысы, кече группа номинанты Мавлина Гөлинә.

(Талгын гына музыка астында сөйли.)

2 нче алып баручы: 

(Герман көенә)

Тукта, тальян 

Тукта син гармунчы,

Бармакларың бәлки талгандыр, 

Ир-атларның утка кереренә

Күпме генә вакыт калгандыр,

Ничә генә сәгать калгандыр.

1 нче алып баручы: 

Ашыктырмыйк әле без вакытны,

Авыл бүген тыныч йокласын.

Беркем белми, бу ирләрнең кайсы

Иң беренче күзен йомасын,

Мәңгелеккә күзен йомасын. 

2 нче алып баручы:

Әйе, туган җирләре өчен башларын салган батырларны онытырга безнең хакыбыз юк. Хәзер сезнең алда чыгыш ясаячак “Ясмин”  ансамбле дә, “Сине көтәм” дигән вальсны, туган илләреннән еракта, безнең бәхетебез өчен, үзләренең гомерләрен биргән әти- бабаларыбызның якты истәлегенә багышлыйлар.

1 нче алып баручы:

Авыл тулып калды нарасыйлар,

Белмичә дә ятим үсәсен.

Кочып елый тол хатыннар 

Ялгыз каеннарның кәүсәсен.

2 нче алып баручы: 
Тол хатыннар калды авыл тулып, 

Һәм, тол кызлар калды хәтерләтеп,

Сулып барган чәчәк- гөлләрне. 

Мендәр читен тешләп үткәрәчәк,

Исәпсез күп кара төннәрне.

1 нче алып баручы:

 Менә шундый үзәк өзгеч шомлы көннәрдә, кара төннәрдә сугыштан нинди генә хәбәрләр килмәгән. Кайгысын да, шатлыгын да күп күргән әби- бабаларыбыз. Хәзер сезгә тәкьдим ителәчәк шигырь дә шул елларның тетрәндергеч вакыйгаларын күзалларга ярдәм итәр дип уйлыйбыз. 

Халкыбызның горурлыгы булган, герой шагыйрь Муса Җәлилнең “Ана бәйрәме” шигыре. Сөйли 5 нче сыйныф укучысы, урта группа номинанты, “Ватан-2005” фестивале дипломанты Шамсутдинова Гөлнар.

2 нче алып баручы:

Авыр-авыр иңне күтәрергә 

Күтәрелә, әмма хатыннар.

Алмадылар орден...

Бирмәделәр

Әмма, алар - герой, батырлар.

1 нче алып баручы: 

Күз яшьләрен йотып чәчү чәчте,

Урак урды 

Таңнан алда басып аякка:

Билдән карга батып урман кисте,

“Хезмәт көне” дигән таякка.

2 нче алып баручы: 

Балачагын, яшьлекләрен сугыш урлаган, ач- ялангач килеш эшләп тә үзләрендә яшәргә көч таба алган сугыш чоры яшьләре. Алар кайгыларын җыр- биюләр белән басарга тырышканнар, дөнья мәшәкатьләрен шулай итеп онытып торганнар. Хәзер сезнең алда башкарылачак җыр да шушы авыр елларны онытып торырга ярдәм итәр дип уйлыйбыз. 

Сезнең алда 2 нче сыйныф укучысы, кече группа номинанты, “Йолдызлык-2005” район фестивале дипломанты Мухаметханов Илдар. Алмаз Хәмзин сүзләре, Фирзәр Мортазин музыкасы “Солдатлар”.

1 нче алып баручы:

Мин кайтырмын, балам, тиздән-тиздән,

Син көтеп тор сагынып әткәңне, -

Сөрик кенә изге җиребездән

Каһәр суккан шашкан этләрне.

2 нче алып баручы:

Мин сугышам синең тормыш өчен,

Синең бәхетең өчен сугышам.

Син уйный тор, бәгърем, иртә-кичен,

Мин кайтырмын тиздән, сау булсам.

1 нче алып баручы:

Күпме аталар яу кырыннан, үзләренең газизләрен шундый эчтәлектәге хатлар язып юатканнар. Балалар бит алар нәфис, назлы чәчәкләр кебек һәрвакыт яклауга, сөюгә, ата-ана назына мохтаҗ. Авыр чакларда сыеныр, төпле киңәш бирер кешең дә булмагач, ничек яшәргә кирәк? 

Шундый хисләрне без авылдашыбыз, Шәткедә туып үскән, балачагы авыр сугыш елларына туры килгән язучы Сәйдә апа Зыялының махсус Ватан сугышында һәлак булган авылдашларына һәм тылда көнне төнгә ялгап эшләүче батырларга багышлап иҗат иткән “Яшәү белән үлем арасында” дигән әсәрендә дә күрәбез. Хәзер сезгә дә шул әсәрдән өзек тәкъдим итәбез.

2 нче алып баручы:

Рольләрдә:

Миннегали Сәләхиев - 9 сыйныф укучысы Фаяз Мингалиев.

Закир Исмәгилев - 9 сыйныф укучысы Радик Хайртдинов.

Мәүлә Әбҗәлилов - 9 сыйныф укучысы Илдар Валияхметов.

1 нче алып баручы:

Сыңар кулсыз калды Миннегали,

Мәүлә калды сыңар аяксыз:

Күккә ашты авылдашлар җаны,

Ул җаннарга дәшәм: “Кайда сез?”

2 нче алып баручы:

Бозлар түгел, акты кеше каны...

Олау-олау мәет тезелде:

Ике якка очты бер үк гәүдә - 

Кыл уртага Закир өзелде...

1 нче алып баручы:

Актарылды дөнья...

Мәһшәр-мәһшәр монда...

Башлардан уй, күзләрдән җан качты...

Куенынан йөрткән ил туфрагы

Каны белән бергә укмашты.

2 нче алып баручы:

Газиз ирләрен дә, улларын да,

Югалттылар күпме аналар?

Сугыш дигән пычрак афәтләрдән

Кемнәр килеп безне аралар.

1 нче алып баручы:
Әйе, сугыш беткәнгә 60 ел вакыт узды. Ләкин ул китергән яралар мәңге онытыла торган түгел. Исәннәре һаман да үзләренең газизләрен көтеп көн күрәләр. Без алар алдында баш иябез, һәм чиксез рәхмәтебезне белдерәбез. 

Хәзер “Ләйсән” ансамбле башкаруында “Катюша” биюе дә безнең аларга булган хөрмәтебез билгесе булсын.

2 нче алып баручы:

 И, әниләр !

 Иң кадерле ядкарь-

 Безгә әйткән һәрбер сүзегез.

 Сез бит фани дөньяда да,

 Тәмуг газаплары үттегез.

1 нче алып баручы:

 Иркен булса иде күгебез

 Татлы булса иде телебез.

 Мин ялварам сездән, мин үтенәм

 Аналарның кадерен белегез!

2 нче алып баручы:

Әйе, без әниләребезнең кадерен белергә, тормышны яратып яшәргә тиешбез. Илләребез тыныч, күк йөзебез һәрвакыт аяз булсын. Җырларда җырланганча, йөзләребездән елмаю беркайчан да сүрелмәсен иде. 

Ә хәзер бу якты көннәрнең булуына сокланып башкарылган җырыбыз “Елмай”. Вәсимә Хәйруллина сүзләре, Мөхтәр Минһаҗев көе. Җырлый 5 сыйныф укучысы, урта группа номинанты, “Ватан-2005” фестивале дипломанты Габделхаева Гөлнара. 

1 нче алып баручы:

Хәзер без сугыш чоры хатирәләрен бары китаплар укып, кинолар карап, әби-бабайларыбызның сөйләүләреннән чыгып кына беләбез. Кайберләребез кулларына каләм алып, үзләре дә, йөрөк түрләреннән чыккан хисләрне ак кәгазьгә төшерәләр. Безнең мәктәптә дә бар андый сәләтле укучыларыбыз. 

Хәзер сезнең игътибарга шундыйларның берсе, 9 сыйныф укучысы Кадыйрова Лилияне сәхнәгә чакырабыз. Кул чабып каршы алыгыз. Автор башкаруында “Мәңгелек яра” шигыре. Рәхим ит Лилия.

2 нче алып баручы:

Табигатьнең яуган яңгырлары

Җир ярасын каплап явамы?

Җан ярасы исән! Шуңа дәшәм:

Без бит әтиләрнең дәвамы!

1 нче алып баручы:

Әниләрнең сукыр күзеннән дә

Кайнар яшьләр һаман тамамы?

Без белергә тиеш мәрхүмнәрне – 

Без бит бары алар дәвамы.

2 нче алып баручы:

Хәзер башкарылачак җыр да дәһшәтле елларның шаһиты булган каеннар турында. Мостафа Ногман шигыре, Рөстәм Яхин музыкасы “Каеннар шаулый”. Җырлый 10 сыйныф укучысы, өлкән группа номинанты, “Ватан-2005” фестивале дипломанты Кадыйрова Ләйсән.

1 нче алып баручы:

Сугыш тавышлары күптән тынды

Төзәлделәр җирнең яралары.

Әтиләрнең окопларын сөреп

Иген чәчә хәзер балалары.

2 нче алып баручы:

Сугыш тавышлары тынды,

Ләкин 

Күңелләрдә шомы яши һаман.

Сугыш агачларын аударсак та,

Кайлардадыр әле тамыры калган.

1 нче алып баручы:

Дөньяга ямь, яшәүгә дәрт өстәп, зәңгәр күктә якты кояш балкый. Ул мәңге шулай балкысын иде. Без 21 гасыр балалары, киләчәк безнең кулда. Шуңа күрә без киләчәгебезнең тыныч, бәхетле булуын телибез. Моңа ирешү өчен, көчебездән килгәннең барысын да эшләячәкбез. Яхшы укуыбыз, җырлап-биеп күңелле итеп яшәвебез моңа этәргеч бирә. Менә күр син бу хәзерге укучыларны, алар тормышны чын күңелдән яраталар. 

Сезнең алда яңадан “Ләйсән ансамбле”. Татар халык биюе “Тары җире, киндер җире”. 

2 нче алып баручы:

Еллар уза, дөньяга яңа буыннар килә. Әмма канкойгыч сугышлар турында онытырга беребезнең дә хакы юк! Әле сугышлар бүген дә дәвам итә. Күпме яп-яшь егетләр Әфганстан, Чечня җирендә ятып калды. Якты дөньяның һәр таңына сөенеп яшәргә дә яшәргә тиеш булган күпме сөлектәй егетне сугыш алып китте. 

1 нче алып баручы: 

Татарстан бүген нур эчендә

Бөркетләрен җыйган үзенә...

Солдат биштәрләре асып иңенә,

Алар китә Ватан чигенә. 

2 нче алып баручы:

Хәзерге вакытта безнең тынычлыгыбызны, Ватаныбызны саклаучы егетләребезнең исән-имин хезмәт итеп, туган якларына әйләнеп кайтуларын теләп чираттагы концерт номерыбызны игълан итәбез. 

Җыр “Смуглянка”. Җырлый 9 сыйныф укучысы “Созвездие” район фестивале дипломанты Хайртдинов Радик.

(Җырга клип күрсәтелә).

1 нче алып баручы:

60 ел илебез күге аяз!

Сугыш беркайчан да булмаска тиеш.

Йә, әйтегез, сугыш кемгә кирәк икән?

Һәр адәмнең газиз башы бит бер генә. 

Бу дөньяда безне сөеп кеше иткән

Якты, изге җәннәтебез – тик Җир генә!

2 нче алып баручы:

Сугыш кемгә кирәк дигән сорауларны без үзебезгә еш бирәбез һәм бу турыда еш уйланабыз. Ә инде аның дөньяга нинди кайгылар китергәнен аңлагач, күңелгә үзеннән-үзе мондый уйлар килә: 

Булмасын ла иде бу тормышта

Гаделсезлек, сугыш, кайгылар.

Яз гөлләре булып чәчәк атсын

Күңелләрдә иң саф тойгылар. 

1 нче алып баручы:

Өзелмәсен гомере яшь егетнең 

Бер мәгънәсез, вәхши сугышта...

Көмеш чәчле газиз, ялгыз ана

Яшәмәсен мәңге сагышта!...

Бу теләккә безнең кызларыбыз Алия һәм Гөлнара да кушыла. Алар башкаруында Фирзәр Мортазин көе, Алмаз Хәмзин сүзләре “Кирәкми сугыш!”.
2 нче алып баручы:

Яшәү өчен, безнең бәхетле киләчәгебез өчен күпме әти-бабаларыбызның гомерләре өзелде. Күпме кеше яу кырында дөньяның рәхәтен дә татырга өлгерә алмыйча җир куенына керде. Ә бит алар меңләгән аналарның күз карасыдай саклап, кадерләп үстергән газизләре иде. Шулай гомерлек кайгы, йөрәк ярасы калдырып, зур корбаннар биреп алынган җиңү көне килде. 

Рамазан Байтимеров шигыре, Рөстәм Яхин көе “Җиңү җыры”. Башкаралар Шәтке урта мәктәбе каршында оештырылган хор коллективы.

1 нче алып баручы:

Хәзер якты киләчәгебез, сабыйларның тыныч йокысы өчен башларын салган батырларны зур хөрмәт белән искә алыйк. Бер минутка тынлык.

Хөрмәтле кунаклар, укытучылар һәм укучылар! Концертыбыз ахырында шуны әйтәсе килә: әгәр елмаюлы бәхетле йөзләр күрсәң, зәңгәр күктә ак болытлар йөзсә, кояш-кояш булып җылы яңгыр яуса, йолдыз-йолдыз булып язгы тамчылар тамса, тәңкә-тәңкә карлар яуганда аларның исеннән, сафлыгыннан башың әйләнеп китсә, битләреңнән назлы җилләр иркәләсә, сандугач сайраулары, агач яфраклары лепердәшкән авазлар йөрәгеңә кереп, бәгыреңне өзсә, кешеләргә шатлык өләшсәң, җирдә эзең калдыра алсаң – моннан да зур бәхет бармы дөньяда?!

2 нче алып баручы:

Шуңа күрә безнең барыбызның да теләге бер: дөньялар тыныч, күк йөзебез аяз, киләчәгебез якты булсын иде. Менә шундый теләкләр белән без сезнең белән саубуллашабыз. Безне хөрмәтләп килгәнегез, игътибар белән тыңлаганыгыз өчен зур рәхмәт.

